
IRITZIAREN LEIHOA

IRAULTZA burges odoltsu batetik eskubi-
dez jabeturiko hiritarrak ginen eta kontsu-
mitzaile biluzi egin gaituzte. Supermerka-
tuetan ahalaz preziorik apalenean zer edo
zer erosteko aukera geratu zaigu, eta politi-
karen alor ikusgarria –gurea barne– presa-
ka hostokatzen den katalogo bihurtua da:
bakoitzak bereak hautatzen ditu bere libi-
doaren arabera. 

Afera gaitzak dagizkigu: haragi puska
berriz kondizionatua euro soilean eskura-
tzen dugu. Egunean hirutan irents dezake-
gu osasunarentzat ezinbestekoa omen den
abere protidoz emokatu zitzi gorria. Krisia

aipatzen digutela, ez genuke atzera itzuli
nahi: arbasoek baba zabarrak eta asun sal-
tsak baino ez zeuzkaten bizi-iraupenaren
ziurtatzeko garaira. 

Hargatik sei bider ordaintzen dugu gure
janari hain merkea: erostean lehenik, zer-
getatik laborantzari eman subentzioetan
gero, pestizidaz eta nitratoez ura garbitze-
ko tasak pagatzean, loditze eta diabete eri-
tasunekin medikura joatean, bio-aniztasu-
na galtzeko tenorean eta azkenik
nekazaritza industrialak eragiten duen
klima aldaketaren ondorioak pairatzean.

Ustiatzaile neoliberalen konplizeak gara. n

POSTA ZERBITZUA fin ibiltzen ez bada, ARGIAren zen-
baki hau irakurle batzuen eskuetara ailegatu orduko
bala-bala ibiliko dira, jende artean, maiatzaren 24ko
hauteskundeetako emaitzak. Jakinen dugu Nafarroara
etorria den azken hilabeteetan hainbertzeren ahotan
ibili den aldaketa, eta/edo hura zenbaterainokoa den.
Jakinen, bertzela, jadanik asmatzen hasi beharko ote
dugun nola iraun bertze lau urte
gehiago, basamortuan ibiltari.

Inkestek kolore aunitzeko Parla-
mentua agindu digute, inoren jabe-
tza partikularra izanen ez dena.
Agintea, baten kontua gabe, birena,
hirurena eta are laurena izanen da,
seguruenik, behialako erresuman.
Ez da izter-estuendako gobernua
izanen, ohe-zabalendakoa baizik.
Ménage à trois ez ezik, à quatre ere
egiten jakin beharko du noski
lehendakaritza nahi duenak. Eta
kasu, inor ohantzetik eror ez dadin.

Ohe-laguna(k) nor, horretan
koska. Alberdanian eta aupalanarru
ibiliko dira gure politikariak. Promiskuitateak ere bere
mugak ditu, alabaina. Are gehiago Opusek benedika-
turiko lur honetan. Bikotekide  –hirukotekide, lauko-
tekide– gose daude nafar alderdi eta koalizio politiko-
ak, baina ez edozein preziotan aritzeko bezain

desesperatuki. Nafar politika aurreikusgarri sama-
rrean egundaino probatu ez diren ariketa, jarrerak eta
praktikak ikusiko baditugu ere, ez da dena on izanen.
Bateragarritasun mugatuak gobernatuko du goberna-
menduaren ohe biribila.

Lerro hauek kanpaina bete-betean dagoela idatziak
dira. Eta kanpaina kukurrukuka eta nor bere buruari

haizeka ibiltzeko aroa dugu, ez zure
ondoan nor etzanarazi nahi duzun
aldarrikatzeko tenorea. Nork nore-
kin baietz, hori ez du inork garbi-
garbi adierazi. Gardenago dago
nork norekin ezta itsuturik ere. Edo
nork norekin noiz nola.

Inkesten anabasek iradoki dute-
netatik eta batzuek eta bertzeek
erranetatik, ondorio garbia ateratze-
ko maneran gaude: inon susmatzen
ez den ustekabeko bitxikeria aparta-
rik gertatu ezean, bi baldintza bete
beharko dira hurrengo gobernubu-
rua UPNkoa ez izateko. Lehenbizi-
koa, Euskal Herria Bilduren, Geroa

Bairen, Izquierda-Ezkerraren eta Podemos-Ahal
Duguren jarlekuen baturak gutxienez ere 26 egitea.
Bigarrena, lau indar horietarik jarleku gehien duena
EH Bildu ez izatea.

Horren gordina, horren erreala. n

Sei bider

Promiskuitateak ere
bere mugak ditu, areago
Opusek benedikaturiko
lur honetan. Bikotekide
–hirukotekide,
laukotekide– gose
daude nafar alderdi eta
koalizio politikoak,
baina ez edozein
preziotan aritzeko
bezain desesperatuki


